ՀԻՄՆԱՎՈՐՈՒՄ
«ԱՆՀԱՏՈՒՅՑ ՕԳՏԱԳՈՐԾՄԱՆ ԻՐԱՎՈՒՆՔՈՎ ՏԱՐԱԾՔ ՏՐԱՄԱԴՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Անհրաժեշտությունը 
«Անհատույց օգտագործման իրավունքով տարածք տրամադրելու մասին» ՀՀ կառավարության որոշման ընդունման անհրաժեշտությունը պայմանավորված է Հայաստանի Հանրապետությունում թեթև արդյունաբերության ոլորտի զարգացման հեռանկարով:
Թեթև արդյունաբերության զարգացման նպատակով Միացյալ Ազգերի Կազմակերպության հետ 2014 թվականին կնքվել է «ՀՀ արտահանման ուղղվածություն ունեցող ոլորտների մրցունակության բարձրացում՝ արդիականացման միջոցով և դեպի շուկա մուտք ապահովելով» ծրագիրը (այսուհետ՝ Ծրագիր), որն իրականացվում է փուլային եղանակով։ Ներկայումս ընթանում է Ծրագրի 2-րդ փուլը, որի շրջանակներում նախատեսվում է ոլորտում ծառայությունների մատուցման, ինչպես նաև ուսուցման կենտրոնի ստեղծում՝ թեթև արդյունաբերության ոլորտի ընկերություններին համապատասխան ծառայությունների մատուցման ու ոլորտի մասնագետների պատրաստման նպատակով։ 
Ծրագրի շրջանակներում վերոնշյալ կենտրոնի ստեղծման համար անհրաժեշտ տարածքը պետք է ապահովվեր պետության կողմից։
Ելնելով վերոգրյալից՝ մշակվել է սույն Նախագիծը, որի համար հիմք է հանդիսացել ՀՀ կառավարության որդեգրած քաղաքականությունը` ուղղված թեթև արդյունաբերության ոլորտի զարգացմանը և Ծրագրի շրջանակներում պետության կողմից ստանձնած պարտավորության կատարման անհրաժեշտությունը։
Նախագծի համաձայն՝ «Հայաստանի Հանրապետության տնտեսական զարգացման և ներդրումների նախարարությանը հանձնված գույքը` 5 տարի ժամկետով անհատույց օգտագործման իրավունքով հանձնվում է «Հայաստանի փոքր և միջին ձեռնարկատիրության զարգացման ազգային կենտրոն» հիմնադրամին՝ թեթև արդյունաբերության զարգացման նպատակով Միացյալ Ազգերի Կազմակերպության հետ համատեղ իրականացվող Ծրագրի շրջանակներում ոլորտի ընկերություններին համապատասխան ծառայությունների մատուցման կենտրոնի ստեղծման, ինչպես նաև ուսուցման կենտրոնի ձևավորման և մասնագետների պատրաստման նպատակով։
2. Ընթացիկ իրավիճակը և խնդիրները
Ներկայումս թեթև արդյունաբերության ոլորտում առկա է մասնագետների վերապատրաստման, ոլորտի ընկերություններին համապատասխան ծառայությունների մատուցման կենտրոնի ձևավորման, ինչպես նաև տեխնոլոգիական վերազինման կարիք, սակայն առկա վիճակը հնարավորություն չի տալիս մրցակցել առաջատար այլ երկրների ընկերությունների հետ: Ընկերություններն ունեն արտադրողականության բարձրացման խնդիր, ինչը սարքավորումներից բացի պահանջում է նաև նոր որակյալ մասնագիտական ներուժ ոչ միայն Երևանում, այլ նաև Հանրապետության մյուս քաղաքներում:
Թեթև արդյունաբերության ոլորտի զարգացման, արտադրական և արտահանման ծավալների ընդլայնման նպատակով անհրաժեշտ է նման կենտրոնի ստեղծումը, որը կկարողանա մատուցել հետևյալ ոլորտային ծառայությունները` որակյալ նմուշների պատրաստում՝ համաձայն պատվիրատուների տեխնիկական պահանջների և ժամկետների, կոշիկի մոդելավորում և չափսերի բազմացում, մոդելների ձևում ընկերությունների (պատվիրատուների) հումքով, հագուստի նախագծում, կոնստրուկտավորում, մոդելավորում, “Modaris” համակարգչային նախագծում և չափսերի բազմացում, աջակցություն հավաքածուների մշակման և պատրաստման գործում, ինչպես նաև բարձր արտադրողականությամբ կարի օպերատորների, հագուստի կոնստրուկտավորման, կարի տեխնոլոգիայի, արտադրության կառավարման և նորաձևության էսքիզավորման մասնագետների վերապատրաստում: 
3. Կարգավորման նպատակը և բնույթը
Որոշման նախագծի նպատակն է Միացյալ Ազգերի Կազմակերպության հետ համատեղ իրականացվող Ծրագրի շրջանակներում ձևավորել թեթև արդյունաբերության ոլորտային ծառայությունների մատուցման և մասնագետների ուսուցման և վերապատրաստման կենտրոն, ինչը հնարավորություն կտա արտահանման շուկաներում ապահովել մրցունակ արտադրանք՝ պատրաստելով որակավորված մասնագետներ՝ ոլորտի ընկերություններին համապատասխան ծառայությունների մատուցման նպատակով։
Նախագծի ընդունումը կնպաստի ՀՀ տնտեսական աճին, նոր աշխատատեղերի ստեղծմանը, ոլորտում բարձրորակ ծառայությունների մատուցման մշակույթի զարգացմանը, նոր շուկաների բացահայտմանը, արտահանման զարգացմանը, որորտում որակավորված մասնագետների պատրաստմանը, միջազգային նորաձևությանը համահունչ արտադրատեսակների ստեղծմանը և տեխնոլոգիական առաջընթացին:
4. Նախագծի մշակման գործընթացում ներգրավված ինստիտուտները 
Նախագիծը մշակվել է ՀՀ տնտեսական զարգացման և ներդրումների նախարարության աշխատակազմի կողմից:
5. Ակնկալվող արդյունքը 
Նախագծի ընդունմամբ ակնկալվում է ստեղծել թեթև արդյունաբերության ոլորտային ծառայությունների մատուցման և մասնագետների ուսուցման և վերապատրաստման կենտրոն, ինչը հնարավորություն կտա արտահանման շուկաներում ապահովել մրցունակ արտադրանք՝ պատրաստելով որակավորված մասնագետներ՝ ոլորտի ընկերություններին համապատասխան ծառայությունների մատուցման նպատակով։
6. Այլ տեղեկություններ (եթե այդպիսիք առկա են)
Այլ տեղեկություններ առկա չեն:

ՏԵՂԵԿԱՆՔ
«ԱՆՀԱՏՈՒՅՑ ՕԳՏԱԳՈՐԾՄԱՆ ԻՐԱՎՈՒՆՔՈՎ ՏԱՐԱԾՔ ՏՐԱՄԱԴՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՌՆՉՈՒԹՅԱՄԲ ԱՅԼ ԻՐԱՎԱԿԱՆ ԱԿՏԵՐԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

«Անհատույց օգտագործման իրավունքով տարածք տրամադրելու մասին» ՀՀ կառավարության որոշման նախագծի ընդունմամբ այլ իրավական ակտերի ընդունման անհրաժեշտություն չի առաջանում:



ՏԵՂԵԿԱՆՔ
«ԱՆՀԱՏՈՒՅՑ ՕԳՏԱԳՈՐԾՄԱՆ ԻՐԱՎՈՒՆՔՈՎ ՏԱՐԱԾՔ ՏՐԱՄԱԴՐԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԿԱՊԱԿՑՈՒԹՅԱՄԲ ՊԵՏԱԿԱՆ ԲՅՈՒՋԵՈՒՄ ԾԱԽՍԵՐԻ ԵՎ ԵԿԱՄՈՒՏՆԵՐԻ ԷԱԿԱՆ ԱՎԵԼԱՑՄԱՆ ԿԱՄ ՆՎԱԶԵՑՄԱՆ ՄԱՍԻՆ

«Անհատույց օգտագործման իրավունքով տարածք տրամադրելու մասին» ՀՀ կառավարության որոշման նախագծի ընդունման կապակցությամբ պետական բյուջեում ծախսերի և եկամուտների էական ավելացում կամ նվազեցում չի նախատեսվում:
